
Хәзерге көндә мәктәпнең төп бурычы булып, туган халкын, туган телен хөрмәт иткән шәхес тәрбияләү тора. Бу бурычтан чыгып, тел дәресләрен әдәбият дәресләре белән тыгыз бәйләп алып бару сорала. Күренекле методист Лия Шакирова интеграцияләнгән дәресләр турында болай яза: “Телнең лексик-грамматик нормаларын өйрәнүдә, укучының бәйләнешле сөйләм телен үстерүдә әдәбиятның иң гүзәл үрнәкләреннән файдалану зур әһәмияткә ия”
. Бу уңайдан мәктәптә грамматика укыту принципларын искә төшереп алу мөһим. Җиде принципларның берсе грамматика укытуны әдәбият дәресләре белән бәйләү принцибы дип атала. Тел дәресендә матур әдәбияттан уңышлы мисал сайлап алу, бер яктан, сүзнең, җөмләнең аермасын, кулланылыш үзенчәлеген, “тәмен” дөрес тоярга, икенче яктан, әсәрнең мәгънәсен тирәнрәк аңларга, укучыларда күркәм сыйфатлар тәрбияләргә булыша. 
Мәкаләбезнең максаты – Хәсән Туфан әсәрләре мисалында әдәбият һәм тел дәресләренең үзара бәйләнешен күрсәтү. Без программада каралган әсәрләрне тел дәресләрендә ничек итеп кулланыла алу мөмкинлекләрен яктыртырбыз.

Белгәнебезчә, әдәбият программасында Хәсән Туфан әсәрләре 6нчы һәм 11нче сыйныфларда өйрәнелә. Без аның шигырьләрен ике яктан тикшереп карадык: синтаксисы һәм сүз ясалышы ягыннан. Шигырьләрен анализлаганда, түбәндәге үзенчәлеккә игътибар иттек: аның әсәрләренең аныклагыч җөмләләргә бай булуы. Гомумән, әдәбият программасында каралган шигырьләрнең күбесендә, бәйләүче чарасы булып, көттерү паузасы кулланыла. Димәк, тел дәресендә мондый уңышлы мисалларны 8 сыйныфта кушма җөмлә синтаксисын өйрәнгәндә кулланырга мөмкин. Аныклагыч җөмләләрне Хәсән Туфанның түбәндәге шигырьләрендә очратабыз:
Кайгының ни сүз икәнен

Белмәгән сабый бала.

Моңая, сагына, күрәсең:

Ал йөзе сарылана...

...Синең дә бардыр, күрәсең,

Әрнүләр, җәлләүләрең:

Яшьләрең юа лабаса

Күзеңнең зәңгәрләрен...

(Каеннар сары иде)

Дөнья мине 

Үзгәртте:

Еламаска өйрәтте...

(Кайсыгызның кулы җылы)

...Чү, елама, солдат баласы:

Туплар әйтә әнә, иштшмсең,

Язлар җиткәч сугыш бетәсен...

(Гөлләр инде яфрак яралар)

Монда “туплар әйтә әнә” җөмләсе аныклагыч төрендә килә.

Сандыгында ята

Синнән калган,

Белешмәләр салган радикюль:

Миннән сиңа – гомер юлдашыма

Иң беренче бүләк иде ул...

(Тамчылар ни диләр?)

Иярчен аныклагыч җөмлә белән беррәттән бер составлы билгеле үтәүчеле фигыль җөмләгә дә уңышлы мисаллар сайлап алырга була:

…Минутларның авыр озынлыгын

Ничек итеп онытып торырга?..

(Моабитны күрдем төшемдә)

…Казлар кебек очасылар,

Китәселәр юк инде;
Кыйгак-кыйгак, илем ерак,

Дияселәр юк инде…

(Киек казлар)

Бронза Тукай

Телнең сакчысыдай

Мәйданнарда басып торганда,

Җәлилләрнең үлмәс җырын илләр

Байракларга язган чакта,

Димәк, минем әткәм-әнкәм теле

Коммунизмга кереп барганда,

Өч яшь кеше белән очрашырга

Туры килде миңа Казанда...

(Алмаз)

Күргәнебезчә, синтаксис дәресендә укучыны шундый бай, тирән мәгънәле тел белән таныштыру аларның әдәбиятны дөрес, төгәл аңларга, сөйләм һәм язма телләрен үстерергә һәм камилләштерергә ярдәм итә.

Хәсән Туфан әсәрләрендәге тагын бер үзенчәлек – парлы сүзләрнең уңышлы куллануы. Аерым шигырьләрендә парлы сүзләрнең хәтта яңа төрләрен дә барлыкка китерә: мәсәлән, холык-ни,  граф-караклар, магнолияләр-ниләр. Бу материалдан 11нче сыйныфта, татар тел гыйлеме тармаклары буенча белемнәрне искә төшерү һәм ныгыту максатыннан файдаланырга була. Гадәттә, әдипләр мондый сүзләргә хис-эмоцияләрне зурайтып бирер өчен мөрәҗәгать итәләр. Хәсән Туфан шигырьләрендәге парлы сүзләрнең бер өлеше синонимнардан ясалган:
...Исән-сау диләр әтисен,
Сугышта йөри диләр...

Аңардан никтер сабыйга

Сәлам-хат китермиләр...

(Каеннар сары иде)

...Халык посты барак эчләренә,

Бала-чага сызды

Елашып...

(Бибиевләр)

...Ял көнендә кырлар-болыннардан,

Урманнардан кайткан уңайда,

Ел эчендә тик бер генә тапкыр

Килеп китсә һәркем Тукайга,

Синең янда – яздан кышка кадәр

Гөлләр балкыр иде көн саен...

(Чәчәкләр китерегез Тукайга)

Синсез үтә, тиңсез үтә

Иртәләрем-кичләрем...

(Иртәләрем-кичләрем)

...Аның эшен элек,

Хезмәт көчен

Урлаганда граф-караклар,

Суыгаяк, әз-мәз мал тапса да,

Бар тапканын “кәкте”

Кабакта...

(Урал эскизлары)

Парлы сүзләрнең берничәсе компонентларның кабатланып килүеннән ясала:

...Тәрәзәсе тимер пәрәвезле,
Һәр ишеге кат-кат йозаклы...

(Моабитны күрдем төшемдә)

Монда “кат” сүзенең ике тапкыр кабатланып килүе экспрессия мәгънәсен, ишекләрнең ача алмаслык йозакка бикләнгән булуын аңлата.

...Очраштым мин азмы аның белән,

Куллар бәйле хәлдә,

Күзгә-күз...

(Моабитны күрдем төшемдә)

Мәгънәләре буенча парлы сүзләр, күбесенчә, исемнәрдән ясалып, туганлык мөнәсәбәтен белдерәләр:

...- Ярый, агай-эне, - диде ул, -

Икешәр сумнан

Бүлештек ди “нәзерен” графның...

(Бибиевләр)

...Димәк, минем әткәм-әнкәм теле
Коммунизмга кереп барганда,
Өч яшь кеше белән очрашырга

Туры килде миңа Казанда...

(Алмаз)

...Безгә, - диләр алар, - яшь буынга, 

Берничә тел белгән яшьләргә, 

Чабаталы әби-бабайларның
Культурасыз теле нәрсәгә?!.

(Алмаз)

Шуны дә әйтеп китәргә кирәк: Хәсән Туфан әсәрләрендә фигыль һәм сыйфаттан ясалган парлы сүзләр сирәк күзәтелә:

...Әй, сез, бунтлар, җил-дуфанлы көннәр,

Өермәләр, утлар, вулканнар?..

(Урал эскизлары)

Укучыларга җил-дуфанлы берәмлегендә “дуфан” компонентының диалекталь сүз икәнлеген аңлатырга кирәк, дип уйлыйбыз.
...Ә мартены аның

Гаҗәпсенә:

“Орды-бәрде идең син, Хабул...”

(Бибиевләр)

Шигырьләрдә берничә парлы сүз белән табигать күренешләр тасвирлана:
Яңгырларда-явымнарда,

Давылларда-җилләрдә

Киек казлар кыйгылдаша

Мин белмәгән телдә...

(Киек казлар)

Димәк, Хәсән Туфан үз иҗатында, әсәрнең телен баетыр, җанландырыр өчен, эмоцияләрне арттырып күрсәтер өчен, еш кына парлы сүзләрдән файдалана. Мәктәптә мондый берәмлекләр белән эшне болай оештырып була: язучының парлы сүзләр булган шигырьләреннән өзекләр китереп, аларның төрләрен, ясалышын күрсәтү.

Йомгак итеп, шуны әйтәсебез килә: Хәсән Туфан әсәрләренә багышланган дәресләрендә туган телгә карата хөрмәт, мәхәббәт (“Алмаз”, “Чәчәкләр китерегез Тукайга” мисалында), бер-берсенә тугрылык саклап калу хисләре (“Кайсыгызның кулы җылы”, “Тамчылар сары иде” шигырьләре мисалында) тәрбияләнә.

